
Seth (kiri) bergambar bersama barisan rakan niaga pada Majlis Memperkenalkan Luasempit
Weekendmarket@MTC di Kuala Lumpur hari ini.

SUHARNE ZAINUDIN

MALAYSIA Tourism City (MTC) yang bakal dibina oleh Meridian

Bhd (Meridian) di Kuala Linggi, Melaka bakal mewujudkan pasar

minggu terbesar di dunia yang dilengkapi kemudahan internet

untuk segala-galanya (IoT), Luasempit Weekendmarket@MTC

(Luasempit).

Ketua Pegawai Eksekutif Meridian, Datuk Seth Yap berkata,

Luasempit dibina di atas hartanah berkeluasan 40 hektar

merangkumi 16 hektar kawasan tasik dan premis.

“MTC bakal menjadi syurga membeli-belah untuk rakyat

Malaysia dan pelancong luar negara yang sering mencari produk

terbaik pada tawaran hebat. Luasempit bakal menampilkan

keunikan budaya masyarakat Malaysia,” katanya.

Tambahnya, Luasempit diilhamkan daripada destinasi membeli-

belah popular di Thailand, Chatuchak yang menerima

kedatangan pelancong sebanyak 200,000 sehari.

Menurut Seth, pada tahun 2018 kedatangan pelancong ke

Malaysia dicatatkan sebanyak 28 juta orang dan 15 juta

daripadanya ialah daripada pelancong yang datang ke Melaka.

“Kami yakin, Luasempit Weekendmarket@MTC bakal

meningkatkan lagi bilangan pelancong dalam negara dengan

pertambahan sebanyak dua juta orang ke Melaka.

“Kami turut optimis menyasarkan pertambahan 1.5 juta

pelancong akan bermalam di Melaka,” katanya ketika berucap

pada Majlis Memperkenalkan Luasempit Weekendmarket@MTC

di Kuala Lumpur hari ini.

Pada majlis itu, Seth turut menandatangani perjanjian

usahasama dengan tiga agensi lain iaitu, AirAsia, Persatuan Ejen-

ejen Pelancongan dan Pengembaraan Malaysia (MATTA); dan

Smart City Bangkok Metropolitan, Chah Chuk Chack dalam

usaha meningkatkan bilangan kehadiran pelancong ke MTC di

Kuala Linggi, Melaka sekali gus menyumbang kepada

peningkatan ekonomi negara menerusi industri pelancongan.

Perjanjian usahasama itu telah disempurnakan di antara beliau

bersama Ketua Pegawai Eksekutif AirAsia Big/ Ketua Pegawai

Operasi AirAsia.com, Spencer Lee; Presiden MATTA, Datuk Tan

Kok Liang; dan Pengarah Smart City Bangkok Metropolitan/

Lembaga Penasihat Chak Chuk Chak Thailand, Dr Poompichai

Tarndamron.

Seth memberitahu, Luasempit bakal menawarkan 3,000 gerai

jualan berkeluasan lebih kurang 100 kaki persegi untuk setiap

kedai.

“Kadar sewa bulanan yang dikenakan bagi setiap

tapak kedai ialah RM2,500. Menerusi kadar

sewaan tersebut, usahawan bakal menerima

kunjungan pelanggan termasuk dalam kalangan

pelancong dari luar negara sebanyak dua juta

sepanjang tahun.

“Selain itu, usahawan turut diberikan akses melakukan aktiviti

perniagaan menerusi platform e-dagang, omni channel yang

menyediakan lebih daripada 20 platform membeli-belah secara

atas talian merentas sempadan seperti Thailand, Indonesia,

Singapura, Vietnam dan Filipina,” katanya.

Nama Luasempit diinspirasikan daripada gabungan perkataan

‘luas’ dan ‘sempit’ yang mana ia bertepatan dengan konsep

ditonjolkan iaitu memiliki kawasan luas yang dikhaskan untuk

perniagaan berasaskan makanan dan minuman sementara

kawasan sempit menawarkan pelbagai produk runcit buatan

Malaysia dengan keunikan tersendiri seperti barangan kraf.

“Setiap perniagaan di premis Luasempit akan dipilih bagi

mengelakkan penawaran produk yang sama. Hanya tiga

perniagaan yang sama sahaja dibenarkan. Sebagai contoh, jika

peniaga cendol… hanya tiga gerai sahaja dibenarkan,” katanya.

Seth memberitahu, selain Luasempit pelbagai pengalaman

percutian menarik akan diperkenalkan di MTC yang bakal

beroperasi pada September tahun hadapan.

“Antara tarikan lain yang bakal disediakan ialah Instragrammable

Spots, tapak festival, pasar terapung, bee farm & aquaponics,

bamboo island dan taman burung,” katanya.

Rakan niaga lain yang turut terlibat di dalam menjayakan projek

Luasempit Weekendmarket@MTC ialah Traveloka, DTR Group,

GFuture, StoteHub, Store & Send, dropee, ipay88 dan EcoFirst

Consolidated Bhd.

Saya letak jawatan, Anwar akan ganti: PM
KUALA LUMPUR - Meskipun semalam Perdana Menteri, Tun Dr Mahathir Mohamad 
memberitahu tiada jawatan kosong di Kabinet untuk Datuk Seri Anwar Ibrahim namun, hari i…

